
Тадқиқотчи С. Рўзимбоев достонлар тилининг луғавий-маъновий 

таҳлили юзасидан илмий изланиш олиб борган[12]. Тадқиқот иши 3 бобдан 

иборат. Тадқиқот манбаи сифатида Жанубий Хоразм достончилиги 

мактабига тегишли ―Маликаи Завриѐ‖ достонлари олинган. Илмий 

изланишнинг биринчи боби ―достонлар тилининг луғавий қатламлари‖ деб 

номланган. Ушбу бобда достонлар тилидаги ўғуз ва қипчоқ лаҳжасига 

тааллуқли диалектизмларнинг ўзаро фарқлари аниқланган. Шунингдек, 

келтирилган маълумотлар Хоразм воҳасидаги ўғуз ҳамда қипчоқ лаҳжалари 

юзасидан қилинган тадқиқотлардаги материаллар билан таққосланган. 

Достонлар тилидаги лексик бирликларнинг ўрни ва роли матндаги бадиий-

эстетик функцияси орқали ѐритиб берилган. Достонлар луғавий таркибида ўз 

ва ўзлашма қатлам лексемаларининг ўрни, уларнинг достонлар бадиияти, 

услубияти ва поэтик хусусиятларини таъминлашдаги аҳамияти таҳлил 

этилиб, муайян хулосалар чиқарилган. Иккинчи боб ―достонларда лексик 

бирликларнинг қўлланилиши‖ деб номланган бўлиб, унда достонлар 

тилидаги жуфт, такрорий ва қўшма сўзлар, омоном, синоним, антонимлар 

ҳамда кўп маъноли сўзларнинг асар бадииятидаги мавқеи кўрсатиб берилган. 

Шунингдек, достонлар тилидаги диалектизмлар, архаизмлар ва историзмлар 

билан боғлиқ унсурларнинг иштироки таҳлил этилган.  

A.C.Раҳимов ―Ўзбек халқ достонлари лексикасининг қиѐсий-тарихий 

таҳлили‖ (Эргаш Жуманбулбул ўғли ижоди мисолида) мавзуида тадқиқот 

иши олиб борган[11]. Ишнинг биринчи боби ―Халқ достонлари тилининг 

умумлисоний системада тутган ўрни‖ деб номланади. Ушбу бобда достонлар 

тилининг умумий ва ўзбек тилшунослиги доирасида ўрганилиши, 

мазкурманбаларнинг тарихий тил тизимида тутган ўрни ва мақоми билан 

алоқадор масалалар ҳақида атрофличи фикр юритилади. Ана шуларни 

назарда тутган ҳолда ―Достонлар лексикасининг адабий тил тарихий 

лексикасига муносабати‖ деб номланган иккинчи бобда Эргаш шоирнинг 

―Гўрўғли‖ туркумига мансуб ―Хушкелди‖ ва ―Қундуз билан Юлдуз‖ 

достонларидан (Булбул тароналари III жилд) тўпланган тарихий ва эскирган 

сўзлар қадимги туркий ва эски ўзбек тили босқичларида яратилган ѐзма 

манбалар, улар асосида тузилган луғатлар билан қиѐсий таҳлил қилинган. 

Диссертациянинг учинчи боби ―Ўзбек халқ достонларининг анъанавий 

лингвофольклористик қонуниятларга муносабати‖ деб номланади.  

Достонлар тилида анъанавийлашган сўзларнинг аксарияти ўзининг 

эмоционал экспрессив бўѐқдорлиги, айни пайтда, бадиий ижоднинг оғзаки 

жанрлари миқѐсида бирдек кенг тарқалганлиги билан услубий бетараф сўз ва 

иборалардан фарқланиб туради.  Шунингдек, уларнинг кўпчилиги қардош 

туркий халқлар фольклор асарларида ҳамда қадимги туркий ѐзма манбаларда 

кенг қўлланганки, бу далиллар туркий халқлар учун умумий бўлган тарихий 

эпик жараѐн анъаналарни тақозо этади.  

A.A.Халиқов ―Гўрўғлининг туғилиши‖ достони тилининг лексик-

семантик хусусиятлари номли диссертациясини ѐқлаган[19]. ―Достон 

тилидаги лексемалар ва барқарор бирикмаларнинг мавзуий гуруҳлари‖ 

мавзусидаги 1-боб ўз ичида 2та фаслга бўлинган. 1-бобнинг 1- фасли ―Достон 

лексемаларининг мавзуий гуруҳлари‖ деб номланган. Ушбу қисмда Пўлкан 

шоирнинг ―Гўрўғлининг туғилиши‖ достони тилида ўз ифодасини топган 

луғавий қатламнинг мавзуий гуруҳлари аниқланган. Дастлаб достонда фаол 

равишда қўлланган сўзларнинг мавзуий гуруҳлари ҳақида сўз юритилган. 

Улар қуйидагилар: 

1.Инсон ва унинг тана аъзолари номлари.  

2. Достон тилида қўлланган ҳайвон номлари. 

3.Қавм қариндошлик номлари  

4. Достонда қўлланган кийим-кечакларнинг номлари. 

5. Ижтимоий-сиѐсий тушунчаларни англатувчи сўзлар. 

6. Достон тилида қўлланган шахс номлари.  

1-бобнинг 2 фаслида эса достон тилидаги барқарор бирикмаларнинг 

мавзуий гуруҳлари ҳақида фикр юритилади. Улар бир неча турга бўлинган 

бўлиб, қуйидагиларни ташкил қилади: 

1.Достон тили фразеологизмлари  

Достон тилидаги халқ мақолларининг мавзуий гуруҳлари.2-боб эса 

―Достон лексикасининг генеологик қатламлари‖ деб номланган. Ушбу бобда 

достон лексикасининг ўз қатлами, достон лексикасининг ўзлашма қатлами 

ҳақида фикр юритилган. Достон лексикасининг ўз қатламида туб сўзлар, 

ясама сўзлар, қўшма сўзлар, жуфт сўзлар ҳамда достон лексикасининг 

лаҳжавий қатлами ҳақида фикр юритилган. Достон лексикасининг ўзлашма 

қатлами форс-тожикча қатлам, арабий қатлам каби қисмларга бўлиб 

ўрганилган. 3-боб эса ―Достон лексикасининг бадиий-услубий хусусиятлари‖ 

деб номланган. Ушбу боб ўз ичида достон тилидаги ўхшатишларнинг бадиий 

услубий хусусиятлари, достондаги такрорлар, достон тилидаги шаклан 

қисқартирилган сўзлар, достон тилидаги шаклан кенгайтирилган 

сўзлар,семантик микросистемага мансуб сўзларнинг услубий хусусиятлари 

каби гуруҳларга бўлиб ўрганилган.  

Хуллас, тилшунослигимизда ―Алпомиш‖ достонининг тил 

хусусиятларини ўрганишга қаратилган айрим тадқиқотлар мавжуд бўлса-

да, достонда қўлланган фразеологик бирликларни тизимли  тадқиқ этиш 

бугуннинг долзарб вазифаларидан биридир.  

МАҲСУЛОТ ЁРЛИҚЛАРИ – РЕКЛАМАНИНГ БИР КЎРИНИШИ  

 
Қодирова Зайнаб, 

Бухоро давлат университети катта ўқитувчиси 

 

Ҳар қандай танишув манфаатлар ўхшашлиги ва бир йўналишлилиги 

билан юзага келади. Реклама харидорга ташкилот маҳсулоти ҳақида 

маълумот бериши билан бирга,  ташкилот билан танишишга имкон беради. 

Маҳсулот ѐрлиғи эса ўз номи ва маркаси билан таништиришдан бошланади.  

Рекламанинг ўзи имкониятдаги барча воситалар ѐрдамида янги товар – 

маълумотлари ва уларнинг хусусиятлари тўғрисида маълумотларни 

етказишга хизмат қилади. Реклама товарни харидорга унинг эҳтиѐжи ва 

тасаввурига қараб таклиф этади.  Инсондаги бу тасаввурлар, аниқроғи унинг 

уч турдаги мотивлар – рационал, эмоционал, ахлокий  ва уларнинг 

биргаликдаги таъсирлари билан боғлиқдир. Уларнинг таъсири эса реклама 

орқали таъминланади[1]. 

―Реклама‖ атамаси латинча ―reclamare‖ сўздан келиб чиқиб, ―нидо 

бермоқ‖, эътироз билдирмоқ‖, ―қичқирмоқ‖, ―норозилик билдирмок‖ каби 

маъноларни англатади.  Инглиз тилида эса реклама ―advertising‖ сўзи билан 

номлниб, ―билдирмоқ‖ маъносини англатади. У харидор диққатини 

маҳсулотга (товарга, хизматга) жалб этиш ва маслаҳатлар, чақириқлар, 

таклифлар ва шу товар ѐки хизмат қилиш бўйича кўрсатмалар сифатида 

тушунтирилади. «Реклама – ҳозирги замонамизнинг муҳим муаммоси. 

Реклама – бу ҳозирги замон савдоси ва саноатининг  яратувчисидир. 

Маҳсулотга рекламадан ташқарида бошқа ҳимоячи йук. Шунинг учун 

реклама – катта эҳтиѐткорликни талаб этувчи жуда оғир санъатдир»[3]. 

Реклама хусусида кўплаб таърифлар мавжуд. Улардан айримлари 

куйидагичадир: «Реклама –ишлаб чиқарилган маҳсулотнинг фаолият 

туридир.  Саноат, хизмат кўрсатиш, корхона ва ташкилотлар томонидан 

берилган маълумотлар асосида ташкилотнинг махсулотларини реализация 

қилиш рекламанинг мақсадидир.  Бунда харидорларнинг онгига оммавий ва 

якка тарзда таъсир этиб, керакли муносабатга(реакцияга) эришилади»[2]. 

 Озиқ-овқат маҳсулотлари сифатини ва ташқи кўринишини,  

сақланишини, ташиш ва савдога чиқариш санитарик-гигиеник шароитларини 

яхшилаш,  ҳамда  маҳсулотнинг тури ва нави, массаси, истеъмол қилиш 

ҳақида керакли маълумотларни баѐн этиш учун уларни замонавий 

материаллардан фойдаланиб қадоқлаш – долзарб вазифалардан биридир. 

Қадоқлашнинг вазифаси, маҳсулотни ишлаб чиқаришдан истеъмол 

қилишгача бўлган даврда миқдорини, таркибини ва сифатини, 

истеъмолчилик хоссаларини ўзгаришидан ҳимоялаш,  яъни маҳсулотнинг 

белгиланган меъѐрлардан четга чиқишининг олдини олишдан  иборат. 

Қадоқлашнинг бу вазифаси маҳсулотни механик,  физик,  кимѐвий, об-ҳаво 

ва биологик таъсирлардан сақлашни назарда тутади. 

